
Pauso bat bide luzean 

Kyotoko Protokoloa indarrean jartzea «historikoa» izan dela esan dute agintariek, gizarte eragileek eta ekologistek, baina oraindik egiteko asko dagoela nabarmendu dute 

ainara argoitia 

Atzotik indarrean da Kyotoko Protokoloa, Lurra gehiago ez berotzeko ituna. Pauso bat eman dute. «Nahitaezkoa», Kofi Annan Nazio Batuen Erakundeko idazkari nagusiaren arabera. Baina «bide luzea» dago oraindik egiteko. Edozelan ere, atzoko eguna historikotzat jo zuten agintariek, gizarte eragileek eta ekologistek. «Egun handia da, zazpi urte behar izan dituztelako gure agintariek klima aldaketari aurre egitea erabakitzeko», esan zuen, adibidez, Stephanie Tunmore Greenpeace erakundeko eledunak, prentsa ohar batean. 

Adierazpenen eguna izan zen atzo. Ituna sinatu zuten guztiak eman zuten iritzia, eta elkar zoriondu zuten. Kyotoko Protokoloa indarrean jartzea «lorpen» handia izan dela esan zuen, esaterako, Stavros Dimas Europako Ingurumen komisarioak. «Egun handia da, gaurtik klima aldaketari aurre egiteko bitarteko sendoa izango duelako nazioarteak», arrazoitu zuen. Antzeko berbak esan zituen Altero Matteoli Italiako Ingurumen ministroak ere. Protokoloa indarrean jartzea «oso ona» izan dela esan zuen Matteolik. Haren esanetan, ezinbestekoa da itunak dioena betetzetik haratago joatea. 2008. eta 2012. urteak bitartean 1990. urtean aireratzen zituzten gas kutsakorren %52 murriztea hitzartu zuten 1997an ituna sinatu zutenek. Haren arabera, Europako Batasuneko herrialdeek %8 murriztu beharko dute, eta Japoniak, berriz, %5. 

Matteolik esandakoagaz bat etorri ziren Europako Batasuneko gainerako ordezkariak. Lucien Lux Europako Batasuneko presidentetzako Ingurumen ministroak esan zuen hartutako konpromisoa bete egin behar dela orain, eta hitza jaten dutenak zigortu egin behar direla. Europako Batasuneko herrien artean denek ez dute konpromisoa berdin betetzen. Herbehereak, Belgika eta Finlandia dira gas isurketak gehien murriztu dituztenak. Eta Espainia eta Portugal okerren dabiltzanetako bi. Konpromisoak. Horixe Yuriko Koike Japoniako Ingurumen ministroak eta Tony Blair Erresuma Batuko lehen ministroak atzo gehien errepikatu zuten berba. Koikek esan zuen Japoniak «gogor» egingo duela lan Kyotoko Protokoloa betetzeko. «Hartutako konpromisoa bete egingo dugu». Isurketak %5,2 gutxitzea nekeza izango dela onartu zuen, baina ahaleginak egingo dituztela esan zuen, «hondamendia saihesteko». Horren inguruan hauxe esan zuen Blairrek: «Berotegi efektuak klima alda dezake, hondamendia eragin dezake. Zientzia oker ez badabil, hemendik 30 edo 40 urtera klima aldaketa arazo larria izango da eta nire seme-alabek sentituko dute». Herrialde industrializatuek zer edo zer egiteko betebeharra dutela azpimarratu zuen Blairrek, eta hauxe horren inguruan egin zuen gogoeta: «Bestela zelan esango diegu gero Txina eta Indiari gutxiago isuri behar dutela, guk iraganean egin ez genuela konpontzeko?». 

Errusiak, berriz, ituna berak salbatu zuela nabarmendu zuen atzo, Yuri Fedotov Atzerri ministrordearen ahotik. Fedotovek argi utzi zuen itunak ez dituela konponduko ingurumen arazo guztiak. Protokoloa sinatu zuten guztiek gogor egin zuten AEBetako Gobernuaren kontra, ituna sinatzeari uko egiteagatik. «Erabat itxi da, eta ez du Kyoto entzun ere egin nahi. Guztiz berekoia da», esan zuen Karl-Heinz Europako Legebiltzarreko Ingurumen gaietarako batzordeko presidenteak. Hala, AEBak protokoloaren onurez konbentzitzen saiatuko direla esan zuen. Bat etorri ziren Tony Blair eta Yuriko Koke ere bai. «Ituna Lurraren mesederako dela ulertu behar du; konbentzituko dugu, ezinbestekoa delako gehien kutsatzen duena gure ontzira ekartzea», esan zuen Blairrek. Herrialde industrializatuek erantzukizun handia dutela esan zuen, berriz, Jose Borrell Europako Legebiltzarreko presidenteak. Horren inguruan John Howard Australiako lehen ministroak esan zuen beraiek ez dutela ituna sinatuko, harik eta gehien kutsatzen duten herriek (AEBek eta Txinak) sinatzen ez duten arte. «Gure kontra egitea litzateke», gehitu zuen.  

z Kyotoren ondoren 

Bistan da atzo indarrean sartu zen Kyotoko Protokoloak nekez saihestuko duela klima aldaketa. Protokoloaren bultzatzaileen arabera, «lehen urratsa» baino ez da ituna indarrean jartzea. WWF Naturarentzako Mundu Funtsak proposamen bat egin zuen atzo, «Kyotoko ituna arrakastatsua bihurtzeko». Horretarako, bederatzi urrats egin behar direla dio. Hona «mundua etorkizunerako bide zuzenean jartzeko» neurriok. 

Politika ausartagoak: Helburuak beteko dituztela ziurtatzeko, «ikusteko moduko urratsak» egiten ari direla erakutsi beharko dute herrialde industrializatuek aurten. 

Argindar alorra: Argindarra sortzeko zentralek kutsatzen dute gehien (C02aren %37). Ikatza eta petrolioa baztertu, eta gas naturala erabiltzen hasi beharko lukete. CO2a murrizteko era azkar, merke eta eraginkorra da, WWFren arabera. 

EBko isurketa azoka: Europako Batasunak indarrean jarritako isurketa merkatuaren arrakasta ziurtatu beharko litzateke. Soilik EBkoa da salerosteko sistema «eraginkorra», WWFek dioenez. 

Teknologia garbiak: Garatzeko bidean diren herrialdeei laguntza eman beharko liekete nazioarteko finantza erakundeek, teknologia garbiak eta eraginkorrak erabil ditzaten. 

Energia garbia negozio bihurtu: Herrialde industrializatuek sorturiko argindarraren %90 alferrik galtzen da egun. Energia iturri berriztagarrietatik munduak behar duen energia 50 aldiz lor daiteke. Energia hobeto kudeatzeko eta iturri berriztagarriak erabiltzeko politikak eta egiturak bultzatu behar lituzkete gobernuek. 

AEBak eta Australia: Bi herrialdeok ezin dute Kyotoko Protokoloari ezetz esaten jarraitu. Beste herrialdeek «presio neurri posible oro» hartu beharko dute, estatuok konbentzitzeko. 

Txiroenei lagundu: Klima aldaketak eragingo dituen kalteei aurre egiten lagundu beharko die nazioarteak. 

Bi graduko muga: Tenperaturak bi gradutik gora ez egiteko konpromisoa hartu beharko dute eragile guztiek. 

Hurrengo hamarkadak: 2012. urtetik aurrerako muga ausartagoak ezar daitezen behar den «masa kritikoa» osatzeko, elkarrekin lan egin behar dute gaur Kyotoko Protokoloaren taldea osatzen duten estatuek. 

